
Acord de la Mesa del Parlament pel qual s’aprova la versió en occità (aranès) de la Llei 11/2022, del 29 de desembre, de millorament urbà, ambiental i social dels barris i les viles.
De conformitat amb el que disposen l'article 6.5 de l'Estatut d'autonomia de Catalunya; l'article 4 de la Llei 2/2007, del 5 de juny, del Diari Oficial de la Generalitat de Catalunya, i l'article 7 de la Llei 35/2010, de l'1 d'octubre, de l’occità, aranès a l'Aran, la Mesa del Parlament, en la sessió tinguda el dia 14 de març de 2023 ha aprovat la versió en occità, en varietat aranesa, de la Llei 11/2022, del 29 de desembre, de millorament urbà, ambiental i social dels barris i les viles (202-00019/13), aprovada pel Ple del Parlament en la sessió tinguda el dia 22 de desembre de 2022 i publicada en el Butlletí Oficial del Parlament de Catalunya número 466, del 29 de desembre de 2022, i en el Diari Oficial de la Generalitat de Catalunya número 8823, del 30 de desembre de 2022, el text de la qual es reprodueix a continuació, a l’efecte que es publiqui en el Diari Oficial de la Generalitat de Catalunya i s’hi inclogui el número i la data de la llei publicada, i també la fórmula de promulgació.
Palau del Parlament, 14 de març de 2023

Preambul
Era tendéncia ara separacion des grops sociaus sus eth territòri, qu’ei eth resultat des desigualtats de renda e dera situacion deth mercat der abitatge, hè qu’es sectors sociaus mès desfavoridi tenden a concentrar-se en barris vulnerables. Se produsís atau era paradòxa qu’es qui mès an de besonh es servicis e eth supòrt publics acaben en tot residir enes barris damb mès deficits e enes localitats damb mens recorsi. Es desigualtats sociaus e era problematica urbana se tròben atau intimament associades e se retroalimenten, de tau manèra qu’era segregacion ven ath madeish temps un reflèxe e ua causa des desigualtats sociaus.
Era tipologia des barris e es airaus urbans a on se concentren es situacions de mès vulnerabilitat includís, en particular, nuclèus istorics degradadi, poligòns d’abitatges suberaucupats e sectors neishudi de procèssi d’urbanizacion marginau o pòc regulada. Maugrat qu’aguesti fenomèns d’exclusion se constrenhen abituament as barris des airaus metropolitans e des granes ciutats, enes darrèri ans s’a constatat qu’aguesti problèmes afècten tanben as barris de montanha e as poblacions dera Catalonha interiora, tant as ciutats e viles d’antiga tradicion manufacturèra, agroindustriau o comerciau, coma as cap-lòcs de comarca e d’autes localitats qu’articulen e prèsten servicis de tota sòrta a un conjunt de pòbles e viles deth sòn entorn.
Ara problematica sociau se i higen es rèptes derivadi deth cambi climatic e era crisi ambientau. Es barris e viles damb edificacions mès precàries e dotacions urbanes mès insufisentes patissen mès es conseqüéncies des temperatures extrèmes. Es condicions d’abitabilitat e accessibilitat i son soent inadequades, de manèra que patissen mès calor pendent es periòdes cauds e requerissen mès energia entà cauhar-se pendent es ondades de heired, damb er efècte consecutiu dera praubesa energetica. Atau madeish, es airaus vulnerables son en fòrça cassi mès exposades as risqui ambientaus e era contaminacion, e an mens espacis verdi per abitant e mens refugis climatics. Aguest conjunt de factors contribuís a hèr qu’es sectors mès vulnerables sociaument siguen tanben es que mès patissen es impactes e es còsti deth cauhament globau.
En aguesta conjontura ei peremptòria ua actuacion des poders publics qu’age per objectiu redusir es desigualtats sociaus e palliar es efèctes dera crisi climatica sus era poblacion mejançant eth melhorament des condicions de vida enes barris e airaus mès desfavoridi. Aguesta situacion auria d’èster drasticament estructurau e capvirar era consideracion actuau der abitatge e era energia coma bens de mercat pera deth dret ara vida digna de toti coma prioritat publica. Es politiques urbanes an de contribuïr a aguesti objectius.
Era Lei 2/2004, deth 4 de junh, de melhora de barris, airaus urbans e viles que requerissen ua atencion especiau, aprovada peth Parlament de Catalonha, comportèc un auançament entàs barris e es airaus urbans d’atencion especiau que sigueren beneficiaris deth Hons de Foment deth Programa de Barris e Airaus Urbans d’Atencion Especiau. En tèrmes generaus, era Lei artenhec es objectius que se prepausaue en çò que hè ath melhorament dera situacion urbanistica e sociau, favoric eth renauiment der espaci public, era dotacion d’equipaments e era dinamizacion economica e sociau, e contribuïc, en definitiva, a mantier era coesion sociau en aguesti airaus urbans d’atencion especiau.
Totun, des der an 2004 e dempús de sèt convocacions dera Lei 2/2004, i a dus aspèctes importants que cau tier en compde: d’un costat, era evolucion dera realitat economica, sociau e ambientau e, der aute, era existéncia de bères mancances ena madeisha lei, era aplicacion practica dera quau se metec en relèu damb eth pas deth temps, causa que hè de besonh ua actualizacion d’aguesta norma mejançant era Lei de melhorament urban, ambientau e sociau des barris e es viles.
Era complexitat dera gestion des recorsi publics en un contèxte de crisi economica e d’emergéncia climatica hè de besonh qu’er impuls de projèctes se hèsque damb critèris de justícia distributiva, ei a díder, d’assignacion de recorsi a on siguen mès de besonh independentament dera distribucion territoriau qu’agen sense renonciar, totun, ath principi d’equitat territoriau, qu’a de regir era actuacion des poders publics e s’a de mantier enes cassi de situacions parières.
Atau madeish, era Lei a de perméter superar bères mancances dera normativa anteriora. En aguest sens, en tot partir deth hèt que bèri viatges era reurbanizacion der espaci public, era construccion d’equipaments o era reabilitacion des elements comuns des edificis amiades a tèrme d’acòrd damb era Lei 2/2004 an estat artenhudes mès, en cambi, en madeish barri o airau d’atencion especiau s’an mantengut conjunts d’abitatges que non complissen es requisits legaus minims d’abitabilitat e qu’an un estat generau qualificat pera inspeccion tecnica de grèu o fòrça grèu, o que non arriben as minims estandards d’eficiéncia energetica que requerís eth nau contèxte de crisi climatica, era naua lei introdusís un encastre d’actuacion especific en contengut des projèctes e es actuacions que pòden èster finançadi: eth des transformacions fisiques, comprenudes coma eth conjunt d’actuacions –en tot includir-i possibles remodelaments damb relotjament– destinades a melhorar era eficiéncia energetica, era accessibilitat, era seguretat o era abitabilitat d’edificis plaçadi en airaus que, per deficiéncies en aguesti aspèctes e per d’auti factors –fondamentaument de degradacion urbana e de desequilibri ena coesion sociau– requerissen ua atencion especiau per part des administracions publiques. De un aute costat, e damb era volontat de promòir intervencions integraus en aguesti barris e viles, es projèctes an de preveir actuacions enes encastres dera transicion ecologica e era accion sociocomunitària.
Aguesta lei, en tot béuer d’aguesta trajectòria de politiques de melhorament urban, cree eth Hons de Recuperacion Urbana, Ambientau e Sociau de Barris e Viles d’Atencion Especiau entà dar responses especifiques as naui rèptes dera societat.
Era Lei ei integrada per sèt capítols, cinc disposicions addicionaus, ua disposicion derogatòria e tres disposicions finaus.
Eth capítol prumèr conten es disposicions generaus que concrèten er objècte e era finalitat dera Lei e es principis generaus que la inspiren: era justícia sociau, era equitat territorau e era sostenibilitat ambientau. Se i indiquen, atau madeish, es principis que ne regissen eth desplegament: era cooperacion entre administracions, era transversalitat, era participacion ciutadana, era volontat de governar es transformacions urbanes e era avaloracion des resultats.
Eth capítol dusau establís era creacion, era dotacion e era distribucion deth Hons de Recuperacion Urbana, Ambientau e Sociau de Barris e Viles d’Atencion Especiau.
Eth capítol tresau definís es beneficiaris deth Hons e es airaus d’atencion especiau, demoninacion que receben es airaus a on s’amien a tèrme es actuacions integraus de transformacion, e es critèris entà determinar-les. 
Eth capítol quatau definís es encastres prioritaris d’actuacion e detalhe es tipes d’intervencion qu’an de preveir es intervencions planificades.
Eth capítol cincau determine eth regim jurídic deth contengut deth Hons, eth procediment de participacion e eth contengut qu’an d’auer es programes memòria d’intervencion integrau des entitats que volguen accedir ath finançament. Tanben s’establís ua comission de gestion deth Hons e se fixen es mecanismes d’adjudicacion e finançament des actuacions.
Eth capítol siesau establís mecanismes entà governar es possibles efèctes des transformacions urbanes provocades pera aplicacion dera Lei en determinadi barris, orientadi sustot a evitar dinamiques especulatives e gentrificadores.
Eth capítol setau fixe es esturments d’assessorament e avaloracion des projèctes finançadi e dera madeisha lei, damb er establiment dera oficina tecnica de barris e viles.
Es disposicions addicionaus abiliten ath Govèrn entà desplegar era Lei, possibiliten era creacion des entitats esturmentaus de besonh entà aplicar-la e establissen mesures especifiques entà facilitar era installacion d’energies renauibles.
Era disposicion derogatòria derògue era Lei 2/2004, principau antecedent dera presenta lei. 
Es disposicions finaus hèn referéncia ara afectacion pressupostària e ath desplegament pressupostari.
Capítol I. Disposicions generaus
Article 1. Objècte e finalitat
1. Er objècte d’aguesta lei ei crear e regular eth Hons de Recuperacion Urbana, Ambientau e Sociau de Barris e Viles d’Atencion Especiau.
2. Es finalitats deth Hons de Recuperacion Urbana, Ambientau e Sociau de Barris e Viles d’Atencion Especiau son palliar es desigualtats sociaus e fomentar era equitat territoriau.
3. Eth Hons de Recuperacion Urbana, Ambientau e Sociau de Barris e Viles d’Atencion Especiau a de contribuïr a evitar eth risc de fractura sociau e afrontar era crisi ambientau mejançant eth melhorament des condicions de vida dera poblacion enes barris e es viles que patissen deficits urbanistics, baisha qualitat dera edificacion, manca d’equipaments e servicis, dificultats d’accessibilitat, risqui ambientaus, exposicion grèu as efèctes dera emergéncia climatica, nauta vulnerabilitat sociau e risqui d’exclusion.
Article 2. Objectius generaus
Aguesta lei a es objectius generaus següents:
a) Redusir es desigualtats sociaus e contribuïr ara equitat territoriau, en tot afrontar as efèctes dera segregacion residenciau.
b) Facilitar era adaptacion as efèctes deth cambi climatic, entà evitar qu’aguesti agen un impacte diferenciat sus era poblacion mès vulnerabla.
c) Fomentar era igualtat de genre e era desaparicion des desigualtats en usatge der espaci urban, des equipaments e des servicis.
d) Eradicar era discriminacion per rason d’origina o etnia e es de quinsevolh aute tipe, especiaument era discriminacion per edat e era que s’exercís contra es persones damb diuersitat foncionau e contra es persones en situacion de praubesa.
e) Promòir era reabilitacion d’immòbles d’usatge residenciau.
f) Melhorar era qualitat der espaci urban e era dotacion de servicis e equipaments publics o d’usatge collectiu.
g) Estimular era activitat economica des barris e es viles, en tot méter emfasi sus era economia de proximitat, sociau e solidària, e fomentar era aucupacion.
h) Redusir era fractura digitau, tant en çò que hè ar accès as tecnologies dera informacion e dera comunicacion coma en çò que hè ar usatge d’aguestes tecnologies.
i) Auançar ena transicion entara sostenibilitat ambientau e energetica des barris e es viles.
j) Impulsar era participacion ciutadana, era accion comunitària e er empoderament dera ciutadania.
Article 3. Critèris entath desplegament
Es principis generaus qu’an d’inspirar es administracions en desplegament d’aguesta lei son es següents:
a) Era dotacion de recorsi pressupostaris especifics entà melhorar es condicions fisiques, ambientaus e sociaus enes barris, viles e airaus urbans vulnerables e en procès de vulnerabilizacion.
b) Era collaboracion entre es diferenti nivèus dera Administracion, era Generalitat, es municipis, er Estat e era Union Europèa, basada enes principis de leiautat institucionau e de subsidiarietat.
c) Era transversalitat des actuacions qu’an d’afrontar era problematica fisica, sociau e ambientau des barris, viles e airaus urbans tanhudi.
d) Era participacion ciutadana, en sens ample e non excludent, enes diferentes fases de desplegament dera Lei. 
e) Era volontat de governar es efèctes des tranformacions resultantes dera aplicacion dera Lei, entà garantir qu’es sòns beneficis redonden ena poblacion residenta enes barris, viles e airaus urbans a on s’interven.
f) Eth compromís d’avalorar es resultats dera aplicacion dera Lei e de dar-ne compde autant ara ciutadania coma as institucions tanhudes.
Capítol II. Creacion e dotacion deth Hons de Recuperacion Urbana, Ambientau e Sociau de Barris e Viles d’Atencion Especiau
Article 4. Gestion deth Hons
Se cree eth Hons de Recuperacion Urbana, Ambientau e Sociau de Barris e Viles d’Atencion Especiau entà amiar a tèrme actuacions de melhorament des condicions de vida dera poblacion enes barris, viles e airaus urbans que, pes sues caracteristiques sociaus, economiques e ambientaus, s’identifiquen coma airaus d’atencion especiau d’acòrd damb es critèris que fixe aguesta lei.
Article 5. Dotacion deth Hons
Eth Hons de Recuperacion Urbana, Ambientau e Sociau de Barris e Viles d’Atencion Especiau s’a de dotar economicament damb eth pressupòst annau dera Generalitat. Atau madeish, eth Hons se pòt dotar damb finançament estatau e provenent dera Union Europèa o d’autes hònts. Era Generalitat a de proposar ar Estat e ara Union Europèa que doten eth Hons, en marc des plans e programes qu’agen en marcha e que siguen restacats damb es objectius e actuacions qu’establís aguesta lei. 
Article 6. Distribucion deth Hons
1. Era distribucion annau deth Hons de Recuperacion Urbana, Ambientau e Sociau de Barris e Viles d’Atencion Especiau a de garantir que se da responsa as diferentes problematiques e realitats territoriaus as quaus preten afrontar aguesta lei.
2. Eth Govèrn, damb era finalitat de çò qu’establís er apartat 1, pòt distribuïr annaument eth Hons de Recuperacion Urbana, Ambientau e Sociau de Barris e Viles d’Atencion Especiau d’acòrd damb era tipologia de barris e viles que s’establisque, en tot tier en compde, entre d’auti, es factors següents:
a) Era poblacion des municipis, damb ua resèrva especifica entàs municipis de mens de vint mil abitants.
b) Era tipologia des barris o es airaus urbans, damb dotacions especifiques entàs nuclèus istorics degradadi damb un naut nivèu de proteccion patrimoniau, es poligòns d’abitatges e es zònes periferiques resultantes de procèssi d’urbanizacion marginau o pòc regulada.
c) Es airaus d’atencion especiau en qué s’a hèt bèth projècte d’intervencion integrau e que, entà mantier o intensificar es transformacions iniciades, requerissen intervencions de continuïtat.
3. Eth tipe d’intervencion e eth sòn grad de finançament se pòt adequar a cadua des tipologies en qué s’acorròpe era distribucion annau deth Hons de Recuperacion Urbana, Ambientau e Sociau de Barris e Viles d’Atencion Especiau. 
Capítol III. Beneficiaris deth Hons de Recuperacion Urbana, Ambientau e Sociau de Barris e Viles d’Atencion Especiau, e airaus d’atencion especiau
Article 7. Beneficiaris deth Hons
1. Pòden èster beneficiaris deth Hons de Recuperacion Urbana, Ambientau e Sociau de Barris e Viles d’Atencion Especiau es municipis individuaument, o amassa damb d’auti municipis, en tèrme o encastre d’actuacion des quaus se placen es barris, viles o airaus urbans que complissen era condicion d’airau d’atencion especiau, d’acòrd damb es critèris qu’establís aguesta lei. Tanben pòden èster beneficiàries deth finançament deth Hons es entitats municipaus descentralizades quan concorren en sòn territòri es cassi qu’establís er article 1.3. 
2. Era participacion en Hons de Recuperacion Urbana, Ambientau e Sociau de Barris e Viles d’Atencion Especiau a d’èster sollicitada pes municipis, d’acòrd damb çò qu’establís aguesta lei.
Article 8. Partenariats publicocomunitaris
1. Es municipis qu’òpten a èster beneficiaris deth Hons de Recuperacion Urbana, Ambientau e Sociau de Barris e Viles d’Atencion Especiau pòden articular partenariats publicocomunitaris damb era participacion d’organizacions comunitàries qu’acomplissen eth sòn prètzhèt en airau entath quau se sollicite eth finançament.
2. Es organizacions comunitàries que, amassa damb es municipis sollicitants, intègren es partenariats publicocomunitaris pòden èster, entre d’auti, entitats der associacionisme, deth cooperativisme, deth tresau sector des encastres sociau e ambientau o des movements sociaus.
3. Cada partenariat publicocomunitari a d’establir es sòns mecanismes de foncionament. Eth lideratge e era prenuda de decisions correspon tostemp ar ajuntament.
4. Eth partenariat publicomunitari pòt assumir, entre d’auti, es prètzhèts següents:
a) Era elaboracion deth programa memòria d’intervencion integrau entà sollicitar era participacion en Hons de Recuperacion Urbana, Ambientau e Sociau de Barris e Viles d’Atencion Especiau.
b) Era participacion ena execucion deth programa memòria d’intervencion integrau.
c) Er impuls deth seguiment e era avaloracion tant des mesures previstes en programa memòria d’intervencion integrau que s’executen coma des sòns impactes en airau qu’ei objècte d’intervencion. 
Article 9. Execucion des actuacions
1. Correspon as municipis executar es actuacions entàs quaus an recebut ua aportacion economica deth Hons de Recuperacion Urbana, Ambientau e Sociau de Barris e Viles d’Atencion Especiau, dirèctament o indirèctament, mejançant quinsevolha des formules qu’establís era normativa en vigor.
2. Es actuacions que cau executar s’an de guiar peth programa memòria d’intervencion integrau aprovat, e se pòden ampliar damb recorsi alièni ath Hons de Recuperacion Urbana, Ambientau e Sociau de Barris e Viles d’Atencion Especiau o modificar d’ua manèra rasonada e d’acòrd damb es besonhs que s’identifiquen pendent era aplicacion deth programa memòria.
3. Cadua des actuacions finançades s’a d’executar en un termini maxim de cinc ans a compdar dera data d’autrejament deth finançament, sense perjudici des prorrògues que i pogue auer. Aguest termini se pòt ampliar a ueit ans, tostemp qu’ath cap de quate ans s’age artenhut eth 50% dera despena.
4. Eth municipi responsable d’executar es actuacions a d’adoptar es mesures organizatives de besonh entà garantir era coordinacion der amàs d’accions recuelhudes en programa memòria d’intervencion integrau e a de dota’c damb eth personau e recorsi sufisenti entà complir aguestes foncions. A aguest efècte, pòt crear ua oficina locau deth plan de barris. 
5. Es actuacions que se hèsquen sus immòbles de proprietat privada se pòden amiar a tèrme, s’escatz, d’acòrd damb un contracte de collaboracion entre es entitats actuantes e es proprietaris, enes tèrmes qu’establís era normativa en vigor.
6. Es modalitats de seguiment e avaloracion des actuacions per part deth Govèrn s’an d’establir enes bases dera convocacion, d’acòrd damb çò qu’establís eth capítol VII.
Article 10. Airaus d’atencion especiau
Se compren per airau d’atencion especiau un barri, vila o airau urban de bèra omogeneïtat e continuïtat urbanistica apertenent a un o diuèrsi municipis damb ua realitat fisica, morfologica o economicosociau que se pòt delimitar e qu’ei en bèra ua des situacions a qué hè referéncia er article 11.
Article 11. Critèris entà determinar es airaus d’atencion especiau
1. As efèctes d’aguesta lei, son airaus d’atencion especiau es barris, viles o airaus urbans qu’an ua quantitat importanta dera poblacion damb nivèus de renda inferiors ara mejana der entorn e que se tròben en bèra ua des situacions següentes: 
a) Èster en procès de degradacion arquitectonica o urbanistica o èster afectadi per deficits enes servicis e es installacions des abitatges, d’eficiéncia energetica e d’accessibilitat.
b) Auer un parc d’abitatges damb un naut indèx de descasaments, aucupacion d’abitatges o locaus uets, suberaucupacion, infraabitatges e abandonament residenciau.
c) Auer un increment accelerat deth prètz des abitatges de loguèr o de crompa o auer un mercat d’abitatge tens. 
d) Auer deficits de dotacion d’equipaments, insufisensa de servicis publics o degradacion ambientau, especiaument des conjunts declaradi bens d’interès culturau o parièr e deth patrimòni istoricoarquitectonic.
e) Èster especiaument exposadi as efèctes deth cambi climatic e auer ua qualitat der aire e dera aigua insufisenta, damb un naut nivèu de contaminacion acustica o sense pro espacis verdi o refugis climatics.
f) Auer deficiéncies damb relacion ara accessibilitat o ara mobilitat sostenibla.
g) Èster afectadi per un problèma demografic causat pera pèrta, substitucion accelerada o vielhiment dera poblacion, o ben per un creishement massa accelerat d’aguesta que non sigue assumible des deth punt d’enguarda urbanistic o des servicis publics.
h) Auer grèus problèmes economics e sociaus, en tot includir-i era praubesa energetica, e dificultats entà accedir ar abitatge a conseqüéncia deth comportament des sòns prètzi. 
i) Èster afectadi pera segregacion e er abandonament escolars, problèmes de salut, deficits ena atencion primària, ua nauta taxa de desocupacion, un acusat grad de praubesa, ua fèbla taxa d’activitat economica, un percentatge significatiu de poblacion en risc d’exclusion sociau o de persones que perceben pensions assistenciaus e pensions non contributives o per d’auti indicadors sociaus semblants.
j) Auer poblacion afectada pera aplicacion dera legislacion d’estrangeria o per situacions administratives que pòden comportar era exclusion o restriccion en accès ath sistèma public o as ajudes sociaus.
2. Es critèris e indicadors d’avaloracion objectiva que s’an d’utilizar entà identificar es airaus d’atencion especiau s’an d’establir enes bases dera convocacion.
3. Eth percentatge de poblacion damb nivèus de renda inferiors ara mejana deth entorn a qué hè referéncia er apartat 1 s’a d’establir enes bases dera convocacion. Ad aguest efècte, se pòt préner coma referéncia eth conjunt deth municipi, dera comarca o dera vegueria, o tota Catalonha.
Capítol IV. Encastres de melhorament des barris e es viles
Article 12. Encastres d’actuacion
Pòden obtier eth finançament deth Hons de Recuperacion Urbana, Ambientau e Sociau de Barris e Viles d’Atencion Especiau es programes memòria d’intervencion integrau que incorpòren actuacions en cadun des encastres següents:
a) Tranformacions fisiques: urbanisme, abitatge e eficiéncia energetica.
b) Transicion ecologica: emergéncia climatica, infraestructura verda e economia circulara.
c) Accion sociocomunitària: reduccion des desigualtats, equitat de genre, salut, educacion e economia.
Article 13. Transformacions fisiques
1. Es actuacions en encastre der urbanisme, er abitatge e era eficiéncia energetica hèn referéncia as politiques urbanistiques e de reabilitacion urbana, er espai public, es equipaments comunitaris, es servicis tecnics urbans e era intervencion enes abitatges, tant en interior coma enes elements comuns des edificacions, damb ua incidéncia especiau en melhorament des condicions d’abitabilitat, era eficiéncia energetica e era accessibilitat. Tanben se pòden incorporar en aguest encastre actuacions relatives ara eficiéncia idrica enes edificis e es abitatges o eth melhorament des diuèrsi servicis tecnics urbans.
2. Es actuacions finançades en encastre a qué hè referéncia er apartat 1 pòden abordar, entre d’autes, es mesures orientades as objectius següents:
a) Fomentar transformacions urbanistiques que hèsquen es entorns urbans mès diuèrsi, segurs, accessibles e inclusius.
b) Garantir eth dret ar abitatge mejançant era dignificacion des edificis e des sòns abitatges.
c) Favorir era eficiéncia energetica des edificis e es abitatges, que permete ua transicion energetica justa e que tengue en compde er empoderament dera ciutadania, melhore er accès ara energia e redusisque er impacte dera praubesa energetica.
3. Era reabilitacion energetica s’a de fondamentar en increment dera eficiéncia energetica des edificis, mesurada mejançant es estandards de qualificacion energetica, en tot priorizar eth subministrament d’energies renauibles e en tot minimizar es emissions de gasi damb efècte d’ivernacle.
4. Es municipis que receben finançament deth Hons de Recuperacion Urbana, Ambientau e Sociau de Barris e Viles d’Atencion Especiau an d’impulsar un programa proactiu d’assessorament e de supòrt as comunitats de proprietaris qu’identifique es immòbles damb mès besonhs de reabilitacion e que fomente e acompanhe es procèssi entà reabilitar-los e melhorar-ne era eficiéncia energetica.
Article 14. Transicion ecologica
1. Es actuacions en encastre dera transicion ecologica hèn referéncia as politiques ambientaus de transicion ecologica damb ua atencion especiau as efèctes deth cambi climatic e ath desplegament dera infraestructura verda urbana. Tanben se pòden incorporar en aguest encastre actuacions relatives a diuèrsi servicis ambientaus, en tot includir-i eth d’aigua o eth de residus, era mobilitat sostenibla e assequibla o era sobeiranetat alimentària.
2. Es actuacions finançades en encastre a qué hè referéncia er apartat 1 pòden abordar, entre d’autes, es qüestions plantejades ena legislacion sus cambi climatic de Catalonha e es mesures orientades as objectius següents:
a) Mitigar eth cambi climatic e adaptar er espaci urban as sòns efèctes.
b) Ampliar e melhorar era infraestructura verda urbana entà renaturalizar e preservar era biodiversitat urbana e generar un impacte positiu entara salut, era qualitat der entorn e era vida des persones residentes, e tanben era resiliéncia des espacis urbans.
c) Implantar e melhorar es procèssi restacadi damb era economia circulara. 
Article 15. Accion sociocomunitària
1. Es actuacions en encastre dera accion sociocomunitària inclusiva e damb perspectiva de genre an d’incidir en desvolopament territoriau der airau en qué s’interven, damb ua atencion especiau as politiques de genre, d’igualtat de tracte e non-discriminacion, e en toti es aspèctes dera vida des persones e dera comunitat que permeten era capacitacion, eth desvolopament e eth melhorament dera autonomia personau, e tanben en foment dera coesion sociau, era participacion, er empoderament e es ligams comunitaris.
2. Es actuacions finançades en encastre a qué hè referéncia er apartat 1 pòden abordar, entre d’autes, es mesures orientades as objectius següents:
a) Redusir es desigualtats sociaus en tot eradicar es situacions de vulnerabilitat, desproteccion e exclusion, e en tot fomentar er empoderament dera ciutadania e era coesion sociau.
b) Promòir era equitat de genre, en tot includir-i es encastres der usatge e eth dessenh der espaci public, er accès as servicis e ar abitatge, era educacion e era salut, es oportunitats laboraus o er accès as tecnologies digitaus, e combàter era violéncia masclista o de genre, en tot includir-i era violéncia domestica.
c) Melhorar era situacion de salut individuau e comunitària enes sues dimensions fisiques, psicologiques e sociaus, e tanben fomentar eth vielhiment actiu, evitar er isolament relacionau e era soletat, eth deteriorament o era fractura des hilats familhaus.
d) Atier era enfància, era poblacion joena e es vielhs, melhorar es nivèus d’ensenhament dera poblacion residenta e redusir era fractura digitau.
e) Incrementar era aucupacion efectiva e de qualitat, e promòir e diversificar eth teishut productiu locau, en tot fomentar eth comèrç de proximitat e era economia sociau e solidària.
3. Se pòden incorporar en encastre a qué hè referéncia er apartat 1 actuacions de desvolopament comunitari e accion sociau inclusiva enquadrades en conjunt dera estratègia implantada en airau sus era quau s’interven, en tot includir-i tanben es actuacions relatives ara rèsta d’encastres d’actuacion.
Capítol V. Regim juridic deth Hons de Recuperacion Urbana, Ambientau e Sociau de Barris e Viles d’Atencion Especiau
Article 16. Procediment de participacion en Hons
1. Eth departament competent en matèria de regeneracion urbana, d’acòrd damb aguesta lei e es esturments que la despleguen, a de daurir annaument ua convocacion tant entà finançar naui projèctes d’intervencion integrau coma entà dar continuïtat as projèctes d’intervencion integrau deja finalizadi e que requerisquen intervencions entà mantier o intensificar es transformacions deja iniciades.
2. Era participacion enes convocacions entara obtencion deth finançament deth Hons de Recuperacion Urbana, Ambientau e Sociau de Barris e Viles d’Atencion Especiau ei compatibla damb eth hèt de recéber o auer recebut finançament d’auti programes de regeneracion urbana entath madeish airau, se ben aguest hèt pòt condicionar eth percentatge de finançament autrejat mejançant aguest hons. 
Article 17. Programa memòria d’intervencion integrau 
1. Es municipis an d’elaborar participativament un programa memòria d’intervencion integrau en qué se justifique eth besonh d’actuacion d’acòrd damb es situacions a qué hè referéncia er article 11, era definicion des actuacions entà arténher es objectius establidi e era delimitacion der airau d’atencion especiau. 
2. D’acòrd damb era tipologia qu’establís er article 16.1, se distinguissen es dus tipes de programa memòria següents:
a) Programes memòria entath finançament de naui projèctes d’intervencion integrau, destinadi a airaus que non an recebut finançament prealablament o que, maugrat qu’an recebut finançament deth Hons de Recuperacion Urbana, Ambientau e Sociau de Barris e Viles d’Atencion Especiau o d’auti programes de regeneracion urbana, plantegen eth besonh d’ua naua intervencion.
b) Programes memòria de continuïtat, destinadi a airaus qu’an recebut finançament deth Hons de Recuperacion Urbana, Ambientau e Sociau de Barris e Viles d’Atencion Especiau o d’auti programes de regeneracion urbana e que requerisquen intervencions entà mantier o intensificar es transformacions deja iniciades.
3. Correspon ath Govèrn d’establir es caracteristiques qu’a de complir eth programa memòria d’intervencion integrau, qu’a de contier:
a) Era delimitacion der airau en qué se vò intervier, e era descripcion dera sua situacion sociau, urbanistica, ambientau e economica.
b) Era propòsta d’actuacion, damb eth detalh de totes es accions previstes, en tot justificar-ne degudament eth besonh mejançant un recuelh d’indicadors e donades disponibles.
c) Eth pressupòst globau previst, damb eth detalh deth còst de cadua des actuacions previstes e es emissions de diòxid de carboni que s’assòcien a cadua.
d) Es mesures de desvolopament comunitari e accion sociau inclusiva, qu’an d’includir eth marc de participacion ciutadana e es mecanismes concrèts entà impulsar eth papèr actiu des agents sociaus identificadi en airaus d’atencion especiau, o es mesures entà favorir-ne era aparicion.
e) Eth calendari de desvolopament des diuèrses accions previstes e es recorsi destinadi entà cadua, en tot especificar-ne era aportacion que se prepause de cada administracion.
f) Eth modèl de governança prepausat, qu’explicite tant era distribucion de prètzhèts e responsabilitats entre es membres deth partenariat publicocomunitari sollicitant, se n’i a, coma era relacion damb es diuèrses administracions publiques implicades e d’auti agents economics e sociaus.
g) Es intervencions publiques en cors o projectades en airau d’actuacion.
h) Era memòria deth procès participatiu amiat a tèrme entà elaborar eth programa memòria d’intervencion integrau en cas que s’age desplegat formaument. 
Article 18. Comission de gestion deth Hons
1. Es sollicituds de participacion en Hons de Recuperacion Urbana, Ambientau e Sociau de Barris e Viles d’Atencion Especiau son examinades per ua comission integrada per representants dera Administracion dera Generalitat, dera Administracion locau e des sectors afectadi, entre es quaus i a d’auer entitats o movements de defensa des drets des collectius potenciaument mès discriminadi. Era representacion dera Administracion locau s’exercís mejançant es sues organizacions associatives mès representatives.
2. Era composicion e eth regim de foncionament dera comission a qué hè referéncia er apartat 1 s’a de determinar enes bases dera convocacion, damb era consulta prealabla des entitats representatives des municipis. Era majoria des membres dera comission an de correspóner ara Generalitat e era representacion des municipis non pòt èster inferiora as dues cincaus parts deth totau. 
Article 19. Determinacion des projèctes entà finançar
1. Dempús dera analisi des sollicituds presentades, era comission de gestion deth Hons hè ua propòsta d’adjudicacion deth Hons de Recuperacion Urbana, Ambientau e Sociau de Barris e Viles d’Atencion Especiau, en tot tier en compde eth principi d’equitat territorau entà garantir era distribucion de recorsi deth Hons en tot eth territòri. Eth Govèrn a d’establir enes bases dera convocacion es critèris de besonh entà hèr efectiu eth principi d’equitat territoriau.
2. Pendent eth procès d’adjudicacion, s’era comission ac cre de besonh pòt demanar informacion complementària as sollicitants e, s’escatz, prepausar ajustaments o addicions as projèctes presentadi, qu’es sollicitants an d’acceptar.
3. Era comission elève era propòsta de resolucion definitiva ath conselher deth departament competent en matèria de regeneracion urbana, qu’a de resòlver quini projèctes pòden èster finançats peth Hons de Recuperacion Urbana, Ambientau e Sociau de Barris e Viles d’Atencion Especiau e per quin impòrt. S’aguesta resolucion introdusís bèra variacion respècte ara propòsta dera comission, ac a de hèr d’ua manèra rasonada. 
Article 20. Finançament
1. Era contribucion deth Hons de Recuperacion Urbana, Ambientau e Sociau de Barris e Viles d’Atencion Especiau ath finançament des actuacions resolvudes s’establís en cada cas e a de representar coma minim eth 50% e coma maxim eth 75% deth pressupòst globau deth projècte, se ben excepcionaument pòt arribar ath 90%, d’acòrd damb es critèris que determine era convocacion corresponenta.
2. Era contribucion a qué hè referéncia er apartat 1 pòt consistir en aportacions economiques o ben ena practica per part dera Administracion dera Generalitat o pes sues entitats vinculades d’actuacions materiaus o de prestacion de servicis comprenudi en projècte. 
3. Es municipis pòden establir contribucions especiaus o quòtes urbanistiques a cargue des proprietaris beneficiaris des actuacions entà corbir eth cofinançament que correspongue, d’acòrd damb es requisits qu’establís era legislacion aplicabla. En aguest cas, s’a de garantir qu’eth sòn establiment non genere ua situacion de grèuge o perjudici entàs proprietaris damb rendes mès baishes.
Capítol VI. Esturments entà gestionar es transformacions urbanes
Article 21. Encastres de preemcion e retracte
Es projèctes as quaus s’autrege finançament mejançant aguesta lei pòden incorporar era delimitacion des encastres de preemcion e retracte, d’acòrd damb çò que dispose era legislacion d’abitatge e urbanisme, tostemp que non s’agen declarat prealablament coma taus. 
Article 22. Cens emfiteotic
1. Es abitatges e locaus de proprietat privada que se beneficien dirèctament d’ajudes, subvencions o actuacions publiques en aplicacion d’aguesta lei mejançant es melhores, sigue en immòble sigue enes elements comunitaris dera edificacion, pòden èster afectadi per un cens emfiteotic entà pr’amor que, en cas de transmission, es administracions publiques poguen resquitar-se, s’escatz, der increment dera valor des immòbles derivada des inversions hètes. Er establiment deth cens emfiteotic s’a d’acordar en marc deth contracte de collaboracion a qué hè referéncia er article 9.5.
2. Eth cens emfiteotic non pòt auer ua durada superiora a dètz ans. Er impòrt qu’a d’èster resquitat en cas de transmission non pòt èster superior ara inversion hèta per ajuntament sus er immòble afectat. Aguest impòrt se redusís progressivament en foncion deth temps que rèste deth termini de durada establit.
3. Es recorsi obtengudi mejançant era aplicacion deth cens emfiteotic s’an de destinar ath finançament deth Hons de Recuperacion Urbana, Ambientau e Sociau de Barris e Viles d’Atencion Especiau.
Article 23. Airaus damb mercat d’abitatge tens
Es airaus d’atencion especiau que receben finançament mejançant aguesta lei pòden èster declaradi airaus damb mercat d’abitatge tens, d’acòrd damb çò qu’establissen era legislacion e eth planejament territoriau sectoriau en matèria d’abitatge. 
Capítol VII. Assessorament e avaloracion 
Article 24. Oficina tecnica de barris e viles
1. Eth Govèrn s’a de dotar d’ua oficina tecnica de barris e viles, damb es objectius següents: 
a) Aufrir supòrt e assessorament as municipis en tot aquerò a qué hè referéncia aguesta lei.
b) Analisar era vulnerabilitat urbana e es procèssi de segregacion socioespaciau en tot eth territòri.
c) Avalorar es efèctes des politiques de regeneracion urbana, especiaument es derivadi dera aplicacion d’aguesta lei.
2. Era oficina tecnica de barris e viles a d’auer, entre d’autes, es foncions següentes: 
a) Assessorar e collaborar damb es municipis que solliciten o obtenguen finançament deth Hons de Recuperacion Urbana, Ambientau e Sociau de Barris e Viles d’Atencion Especiau.
b) Assessorar e collaborar damb es organizacions sociaus que, en encastre deth barri o era vila, volguen participar ena elaboracion deth programa memòria entà optar a recéber finançament deth Hons de Recuperacion Urbana, Ambientau e Sociau de Barris e Viles d’Atencion Especiau e, en cas de recéber-ne, ena sua execucion.
c) Dar supòrt dirècte o indirècte as municipis de mens de vint mil abitants entà elaborar eth programa memòria entà optar a recéber finançament deth Hons de Recuperacion Urbana, Ambientau e Sociau de Barris e Viles d’Atencion Especiau.
d) Dar supòrt dirècte o indirècte as municipis de mens de vint mil abitants entà gestionar e executar es projèctes que receben finançament deth Hons de Recuperacion Urbana, Ambientau e Sociau de Barris e Viles d’Atencion Especiau, damb ua atencion especiau as comunitats de proprietaris des immòbles que pòden recéber recorsi entara sua reabilitacion.
e) Impulsar era analisi dera vulnerabilitat urbana en conjunt de Catalonha e eth desvolopament des indicadors de besonh entà hèr-lo, en tot garantir era disponibilitat de donades en encastre des barris entà tota Catalonha.
f) Identificar airaus urbans que pòden èster consideradi airaus d’atencion especiau.
g) Impulsar era avaloracion des politiques de regeneracion urbana en generau e, particularament, deth desplegament d’aguesta lei e des projèctes que finance.
h) Coordinar era actuacion des diuèrsi departaments dera Generalitat enes airaus urbans que receben finançament deth Hons de Recuperacion Urbana, Ambientau e Sociau de Barris e Viles d’Atencion Especiau.
3. Entà exercir aguestes foncions, s’a de dotar era oficina tecnica de barris e viles de recorsi umans e economics. Era oficina pòt collaborar damb institucions e grops de recèrca especializadi en encastre dera segregacion socioespaciau, es politiques urbanes e era transicion ecologica.
4. Eth Govèrn, mejançant era oficina tecnica de barris e viles, a d’elaborar e mantier un banc de bones practiques, a disposicion publica, que recuelhe propòstes de programes finançadi peth Hons de Recuperacion Urbana, Ambientau e Sociau de Barris e Viles d’Atencion Especiau.
Article 25. Seguiment e avaloracion des projèctes
1. Eth desvolopament d’aguesta lei a d’èster objècte d’avaloracion periodica per part deth Govèrn, qu’a de presentar ath Parlament de Catalonha un informe detalhat deth sòn foncionament e resultats cada quate ans.
2. Es modalitats d’avaloracion e seguiment de cadun des programes memòria d’intervencion integrau finançadi peth Hons de Recuperacion Urbana, Ambientau e Sociau de Barris e Viles d’Atencion Especiau s’an d’establir enes bases dera convocacion.
3. Entà garantir que s’artenhen es objectius de relevància, eficiéncia e efectivitat ena assignacion e er usatge des recorsi publics e tanben de transparéncia e rendement de compdes, s’a d’elaborar un plan d’avaloracion des actuacions qu’includisque es avaloracions ex ante, in itinere e ex post que s’an de hèr enes diuèrsi moments deth projècte. Eth plan d’avaloracion s’a d’aprovar per decrèt deth Govèrn.
4. Sense perjudici de çò qu’establís er apartat 3, totes es propòstes de mès d’un milion d’èuros an d’èster avalorades ex ante en tèrmes d’impacte economic e sociau, e d’aguestes, aumens un 25% an de recéber ua avaloracion ex post enes madeishi tèrmes. 
Article 26. Sistèma d’indicadors
1. Eth Govèrn, mejançant era oficina tecnica de barris e viles, s’a de dotar d’un sistèma d’indicadors que permete d’avalorar er estat des barris e viles en tot utilizar es critèris qu’estabís er article 11 e es indicadors especifics des situacions de vulnerabilitat urbana, a miei tèrme e de manèra annualizada e comparada, damb er objectiu que progressivament se pogue automatizar era assignacion de hons, redusir era burocràcia e hèr un seguiment dera evolucion der estat des barris e viles e der efècte dera aplicacion d’aguesta lei. 
2. Es indicadors a qué hè referéncia er apartat 1 an d’èster accessibles damb base cartografica en web dera Generalitat pr’amor que tot eth procès d’assignacion de hons sigue transparent.
Disposicions addicionaus
Prumèra. Desplegament
S’autorize ath Govèrn entà que dicte es normes de besonh entà desplegar aguesta lei.
Dusau. Entitats esturmentaus 
Es beneficiaris deth Hons de Recuperacion Urbana, Ambientau e Sociau de Barris e Viles d’Atencion Especiau, entara execucion des programes memòria d’intervencion integrau finançadi, pòden crear es entitats esturmentaus qu’establís era normativa.
Tresau. Addicion d’un article ara Lei 5/2015
Se hig un article, eth 553-25 bis, ara Lei 5/2015, deth 13 de mai, de modificacion deth libre cincau deth Còdi civiu de Catalonha, relatiu as drets reaus, damb eth tèxte següent:
«Article 553-25 bis. Regim simplificat d’adopcion d’acòrds entàs installacions d’energies renauibles
»1. S’adòpten per majoria simpla deth totau des quòtes de participacion des proprietaris qu’an participat en cada votacion es acòrds que hèn referéncia a: 
»a) Era implantacion, en elements comuns d’usatge comun, de sistèmes d’energies renauibles e sòns elements auxiliars, entà usatges comuns, entà usatges privatius d’un o mès vesins o entà usatges mixtes, encara que compòrten ua modificacion dera configuracion exteriora.
»b) Era participacion ena generacion distribuïda compartida mejançant hònts renauibles, era agregacion dera demanda o quinsevolh aute definit pes directives europèes, era participacion en comunitats locaus o ciutadanes d’energia e er exercici des drets derivadi d’aguesta participacion.
»2. Quan aguesti sistèmes d’energies renauibles e sòns elements auxiliars, o ua part d’aguesti, plaçadi en un espaci d’usatge comun, siguen d’usatge privatiu d’un o mès vesins dera comunitat, aguest o aguesti non pòden restacar exclusivament er usatge d’aguesti sistèmes. D’aguesta manèra, es vesins dera comunitat que non agen participat ena votacion iniciau o que non se i agen oposat se pòden beneficiar dera installacion en un moment posterior, en tot pagar er impòrt que se fixe.
»3. Entàs sistèmes d’energies renauibles que s’implanten en elements comuns d’usatge privatiu, n’i a pro de complir damb era regulacion urbanistica aplicabla, sense besonh dera aprobacion dera comunitat de vesins.
»4. As efèctes sonque dera legitimacion dera impugnacion des acòrds, es proprietaris que non an participat ena votacion se pòden oposar ar acòrd mejançant un escrit mandat ara secretaria, per quinsevolh mejan fehasent, en termini de quinze dies des que les a estat notificat. Se passat eth termini non an remanat er escrit d’oposicion, se considère que s’aderissen ar acòrd.
»5. As sistèmes d’energies renauibles entà usatges comuns installats en elements comuns non les ei aplicabla era exoneracion deth pagament per oposicion ar acòrd.»
Quatau. Plans e programes dera Generalitat enes airaus d’atencion especiau
Era Generalitat pòt emplegar es airaus d’atencion especiau qu’agen recebut finançament deth Hons de Recuperacion Urbana, Ambientau e Sociau de Barris e Viles d’Atencion Especiau coma unitats geografiques enes quaus pòt desplegar quinsevolh plan o programa qu’age entre es sòns objectius melhorar es condicions de vida dera poblacion des barris e viles en situacion de vulnerabilitat.
Cincau. Finançament deth Hons de Recuperacion Urbana, Ambientau e Sociau de Barris e Viles d’Atencion Especiau
Era Generalitat, ath delà des esturments qu’establís aguesta lei, se pòt dotar d’auti mecanismes especifics destinadi a finançar eth deth Hons de Recuperacion Urbana, Ambientau e Sociau de Barris e Viles d’Atencion Especiau.
Disposicion derogatòria
Se derògue era Lei 2/2004, deth 4 de junh, de melhora de barris, airaus urbans e viles que requerissen ua atencion especiau.
Disposicions finaus
Prumèra. Afectacion pressupostària
Es precèptes que compòrten despenes damb cargue as pressupòsti dera Generalitat produsissen efèctes a compdar dera entrada en vigor dera lei de pressupòsti corresponenta ar exercici pressupostari immediatament posterior ara entrada en vigor d’aguesta lei.
Dusau. Desplegament pressupostari
Aguesta lei a un desplegament pressupostari pluriennau. Es previsions des convocacions d’ajudes an ua vigéncia iniciau de cinc ans. Ara fin d’aguest periòde, s’a de hèr ua avaloracion des objectius artenhudi e des besonhs de continuïtat, sense perjudici des actuacions en cors.
Tresau. Entrada en vigor
Aguesta lei entre en vigor londeman d’auer estat publicada en Diari Oficial de la Generalitat de Catalunya.

